Տեղեկանք 
,,Կատարի Պետության կառավարության և Հայաստանի Հանրապետության կառավարության միջև Կատարի Պետության տարածքում աշխատուժի օգտագործման մասին’’ համաձայնագրի կնքման նպատակահարմարության վերաբերյալ

Կատարի տնտեսությունը վերջին տարիների ընթացքում խիստ բարձր տեմպերով է զարգանում, ինչին նպաստում է ինչպես երկրի ունեցած հարուստ էներգետիկ պաշարները (բնական գազի արդյունահանմամբ այն աշխարհում զբաղեցնում է երրորդ տեղը), այնպես էլ երկրի իշխանությունների կողմից վարվող տնտեսական, այսպես կոչված, ,,բաց դռների’’ քաղաքականությունը: 
Քանի որ Կատարի ազգաբնակչությունը փոքրաթիվ է (բնակչության ընդհանուր թվաքանակը շուրջ 800 հազար է, որից 30 տոկոսն է միայն բնիկ կատարցի), ապա տնտեսության և սոցիալական կյանքի տարբեր ոլորտների հսկայածավալ ծրագրերը իրականացվում են օտարերկրյա աշխատուժի ներգրավմամբ (Հնդկաստան, Պակիստան, Ֆիլիպիններ, արաբական երկրներ, վերջին շրջանում` Ռումինիա և անգամ` Կուբա): 
Կատարի իշխանությունների ներկայացուցիչները, ինչպես նաև գործատուները, շահագրգռված են Հայաստանից մասնագետներ հրավիրելու հարցում, ինչը հիմնականում պայմանավորված է հայերի հետ ունեցած շփումների արդյունքում նրանց մոտ ձևավորված դրական կարծիքով: Այս հարցով Կատարի Էմիրը դեռևս 2002 թ.-ին, պաշտոնապես ընդունելով ՀՀ նախկին Նախագահ պրն. Ռ. Քոչարյանին, հայտնել է բնագավառում համագործակցության իր հետաքրքրվածությունը:
Համաձայնագրի կնքման նպատակահարմարության օգտին են խոսում հետևյալ հանգամանքները`
1. Փաստաթուղթը մի կողմից իրավական երաշխիքի դեր կկատարի Կատարում գտնվելիք մեր քաղաքացիների համար, մյուս կողմից հնարավորություն կտա ունենալ տեղեկություններ Կատարում առկա թափուր աշխատատեղերի մասին.
2. Կատարում գործում է հատուկ օրենսդրություն, որը կարգավորում է օտարերկրացիների աշխատանքային գործունեության հետ կապված հարաբերությունները:

3. Կատարում գործում են պետական հատուկ կառույցներ   (հիմնականում տեսչության ձևով), որոնք հետևում են աշխատանքային պայմանագրով նախատեսված դրույթների ապահովմանը տեղի գործատուների կողմից և արագ արձագանքում են աշխատանքային միգրանտների կողմից իրենց հասցեագրված դիմումներին.
4. Կատարի գործատուների կողմից առաջարկվում են բավականին գրավիչ պայմաններ (օրինակ, բուժքույրերի ամսական բազային աշխատավարձի չափը կազմում է 850 ԱՄՆ դոլար, իսկ բժիշկների համար այն սկսվում է 1500 ԱՄՆ դոլարից և կարող է հասնել մինչև 7000-ի` 2004թ. տվյալներով): Գործատուն իր հաշվին տրամադրում է բնակության բավարար պայմաններ, ինչպես նաև ինքնաթիռի տոմսեր.
5. Կատարում աշխատելու ընթացքում մեր մասնագետները հնարավորություն կունենան խորացնելու իրենց մասնագիտական ունակությունները, քանի որ այնտեղ հիմնականում կիրառվում են առաջավոր տեխնոլոգիաներ.
6. Աշխատանքային պայմանագրի գործողության ժամկետի ավարտից հետո գործուղված մասնագետների Կատարից մեկնելու հարցում Կատարում ընդունված օրենսդրությունը և կիրառվող պրակտիկան բավականին խիստ են: 
